
Kalistavanam

કાલીસ્તવનમ્

અથ દ્વિસપ્તતિતમઃ પટલઃ
શ્રીઆનન્દભૈરવી ઉવાચ
મહાકાલ શિવાનન્દ પરમાનન્દનિર્ભર ।
ત્રૈલોક્યસિદ્ધિદ પ્રાણવલ્લભ શ્રૂયતાં સ્તવઃ॥ ૭૨-૧॥
શાકિની હૃદયે ભાતિ સા દેવી જનની શિવા ।
કાલીતિ જગતિ ખ્યાતા સા દેવી હૃદયસ્થિતા॥ ૭૨-૨॥
નિરઞ્જના નિરાકારા નીલાઞ્જનવિકાસિની ।
આદ્યા દેવી કાલિકાખ્યા કેવલા નિષ્કલા શિવા॥ ૭૨-૩॥
અનન્તાઽનન્તરૂપસ્થા શાકિની હૃદયસ્થિતા ।
તામસી તારિણી તારા મહોગ્રા નીલવિગ્રહા॥ ૭૨-૪॥
કપાલા મુણ્ડમાલાઢ્યા શવવાહનવાહના ।
લલજ્જિહ્વા સરોજાક્ષી ચન્દ્રકોટિસમોદયા॥ ૭૨-૫॥
વાય્વગ્નિભૂજલાન્તસ્થા ભવાની શૂન્યવાસિની ।
તસ્માત્ સ્તોત્રમપ્રકાશ્યં કૃષ્ણકાલ્યાઃ કુલોદયમ્॥ ૭૨-૬॥
શ્રીકૃષ્ણભગવત્યાશ્ચ નીલદેવ્યા કુલાર્ણવમ્ ।
ગોપનીયં પ્રયત્નેન સાવધાનોઽવધારય॥ ૭૨-૭॥
મહાભૈરવી ઉવાચ
શ્રીકાલીચરણં ચરાચરગુણં સૌદામિનીસ્તમ્ભનં
ગુઞ્જદ્ગર્વગુરુપ્રભાનખમુખાહ્લાદૈકકૃષ્ણાસનમ્ ।
પ્રેતારણ્યાસનનિર્મિતામલકજા   નન્દોપરિશ્વાસનં
શ્રીમન્નાથ કરારવિન્દમિલનં નેત્રાઞ્જનં રાજતે॥ ૭૨-૮॥
દીપ્તિઃ પ્રાપ્તિઃ સમાપ્તિઃ પ્રિયમતિસુગતિઃ સઙ્ગતિઃ  શીતનીતૌ
મિથ્યામિથ્યાસુરથ્યા નતિરરતિસતી જાતિવૃત્તિર્ગુણોક્તિઃ ।

વ્યાપારાર્થી ક્ષુધાર્થી વસતિ રતિપતિર્જ્યોતિરાકાશગઙ્ગા
શ્રીદુર્ગાશમ્ભુકાલીચરણકમલકં સર્વદા ભાતિ સૂક્ષ્મમ્॥ ૭૨-૯॥
દેવેન્દ્રાઃ પઞ્ચભૂતા રવિશશિમુકુટાઃ ક્રોધવેતાલકોલાઃ
કૈલાસસ્થાઃ પ્રશસ્તાઃ સ્તવનમપિ તત્પ્રત્યહં સમ્પઠન્તિ ।
આત્માનં શ્રીદકાલીકુલચરણતલં હૃત્કુલાનન્દપદ્મે
ધ્યાત્વા ધ્યાત્વા પ્રવીરા અહમનુબહુધીઃ સ્તૌમિ કિં  ધ્યાનનિષ્ઠઃ॥ ૭૨-૧૦॥
શ્રુત્વા સ્તોત્રગુણં તવૈવ ચરણામ્ભોજસ્ય વાઞ્છાફલં
પ્રેચ્છામીહયતિ પ્રિયાય કુરુતે મોક્ષાય તત્ત્વાર્થતઃ ।
માતર્મોહિનિદાનમાનતરુણી કાતીતિ મન્યામહે
યોગ્યશ્રીચરણામ્બુજે ત્રિજગતામાનન્દપુઞ્જે સુખમ્॥ ૭૨-૧૧॥
પુત્રૌ શ્રીદેવપૂજ્યૌ પ્રકુરુત ઇતિહાસાદિગૂઢાર્થગુપ્તિં
શ્યામે માતઃ પ્રસન્ના ભવ વરદકરી કારણં દેહિ નિત્યમ્ ।
યોગાનન્દં શિવાન્તઃ સુરતરુફલદં સર્વવેદાન્તભાષ્યં
સત્સઙ્ગં  સદ્વિવેકં કુરુ કુરુ કવિતાપઞ્ચભૂતપ્રકાશમ્॥ ૭૨-૧૨॥
આહ્લાદોદ્રેકકારી પરમપદવિદાં પ્રોલ્બણાર્થપ્રકાશઃ
પ્રેષ્યઃ પારાર્થચિન્તામણિગુણ સરલઃ પારણઃ પ્રેમગાનઃ ।
સારાત્મા શ્રીસ્તવોઽયં જયસુરવસતાં શુક્રસંસ્કારગન્તા
મન્તા મોહાદિકાનાં સુરગણતરુણી કોટિભિર્ધ્યેય ઇન્દ્રૈઃ॥ ૭૨-૧૩॥
નામગ્રહણવિમલપાવનપુણ્યજલનિધિમન્થનેન ।
નિર્મલચિત્તગસુરગુણપારગ સુખસુધાકરસ્થિતહાસ્યેન ।
યોગધરાધરનરવર કુઞ્જરભુજયુગદીર્ઘપદ્મમૃણાલેન॥ ૭૨-૧૪॥
હરિવિધિહર અપરપરસરભાવકપાલ સેવનેન ।
સુન્દરી કાલી ચરણેન॥ ૭૨-૧૫॥
ભાસ્વત્કોટિપ્રચણ્ડાનલગુણલલિતાભાવિતા સિદ્ધકાલી
પ્રોક્તં યદ્યોગગીતાવચનસુરચનામઙ્ગલં  યોગિનાદ્યા ।
શ્યામાનન્દદ્રુમાખ્યે ભજનયજનગઙ્ગાઙ્ગતીરપ્રકાશં 
સર્વાનન્દોત્સવત્વં વરદસુરવદાસમ્ભવે મય્યભાવે॥ ૭૨-૧૬॥
એતત્પ્રથમે કુલં ગુરુકુલં લાવણ્યલીલાકુલં
પ્રાણાનન્દકુલં કુલાકુલકુલં કાલીકુલં સઙ્કુલમ્ ।

માતઃ કાલિયુગાદિ કૌલિનિ શિવે સર્વન્તરાઙ્ગસ્થિતં
નિત્યં તત્ર નિયોજય શ્રુતિગિરા શ્રીધર્મપુત્રં ભવે॥ ૭૨-૧૭॥
હેરમ્બાદિ કુલેશયોગજનનિ ત્વં યોગતત્ત્વપ્રિયા
યદ્યેવં કુરુતે પદામ્બુજરજો યોગં તવાનન્દદમ્ ।
સઃ સ્યાત્સઙ્કટપાટલારિસદનં જિત્વા સ્વયં મન્મથં
શ્રીમાન્મન્મથમન્મથઃ પ્રચયતિ હ્યષ્ટાઙ્ગયોગં  પરમ્॥ ૭૨-૧૮॥
યોગી યાતિ પરં પદં સુખપદં વાઞ્છાસ્પદં સમ્પદં
ત્રૈલોક્યં પરમેશ્વરં યદિ પુનઃ પારં ભવામ્ભોનિધેઃ ।
ભાવં ભૂધરરાજરાજદુહિતે જ્ઞાતં વિચારં તવ
શ્રીપાદામ્બુજપૂજનં પ્રકુરુતે તે નીરદપ્રોજ્જ્વલે॥ ૭૨-૧૯॥
આદાવષ્ટાઙ્ગયોગં  વદતિ ભવસુખં ભક્તિસિદ્ધાન્તમેકં
ભૂલોકે પાવનાખ્યં પવનગમનગં શ્રીનગેન્દ્રાઙ્ગજાયાઃ  ।
સિદ્ધીનામષ્ટસિદ્ધિં  યમનિયમવશાદાસનપ્રાણયોગાત્
પ્રત્યાહારં વિભોર્ધ્વારુણગુણવસનં ધ્યાનમેવં સમાધિમ્॥ ૭૨-૨૦॥
માતઃ શાન્તિગુણાવલમ્બિનિ શિવે શાન્તિપ્રદે યોગિનાં
દારે દેવગુણે વિધેહિ સકલં શાન્તિક્રિયામઙ્ગલમ્  ।
યજ્ઞાનામુદયં પ્રયાતિ સહસા યસ્યાઃ પ્રસાદાદ્ ભુવં
તાં સર્વાં પ્રવદામિ કામદહનસ્તમ્ભાય મોહક્ષયાત્॥ ૭૨-૨૧॥
એકો જીવતિ યોગિરાડતિસુખી જીવન્તિ ન શ્રીસુતાઃ
સર્વં યોગભવં ભવે વિભવગાઃ પશ્યન્ સ્વકીયાયુષમ્ ।
ઇત્યેવં પરિભાવ્ય સર્વવિષયં શાન્તિં  સમાલમ્બ્યકૌ
મૂલે વેદદલોજ્જ્વલે કુલપથે શ્રીકુણ્ડલીં  ભાવય॥ ૭૨-૨૨॥
શાન્તિભ્રાન્તિનિકૃન્તની  સ્વરમણી પ્રેમોદ્ગતા ભક્તિદા
લાવણ્યામ્બુધિરત્નકોટિકિરણાહ્લાદૈકમૂર્તિપ્રભા   ।
એકાકારપરાક્રમાદપય મા ક્રોધક્રમક્ષોભિણી
યા મૂલામલપઙ્કજે રચયતિ શ્રીમાધુરી તાં ભજે॥ ૭૨-૨૩॥
રે રે પામર દુર્ભગ પ્રતિદિનં કિં  કર્મ વા રાધસે
વ્યાપારં વિષયાશ્રયં પ્રકુરુષે ન ધ્યાયસે શ્રીપદમ્ ।
મિથ્યૈતત્ક્ષણભઙ્ગુરં  ત્યજ મુદા સંસારભાવં વિષં
શ્રીકાલીં  કુલપણ્ડિતાં ગુણવતીં  શાન્તિં  સમારાધય॥ ૭૨-૨૪॥

શિવસ્ત્રી યા શાન્તિઃ પરમસુખદા ભાવજનિકા
વિવેકઃ સઞ્જાતો વહસિ ચ તયા ભાતિ નિયતમ્ ।
વિવેકોઽસૌ ત્યાગી જનયતિ સુધાસિન્ધુસુન્દર-
મદો બ્રહ્મજ્ઞાનં પરમમમલે યોગિનિં  પરે॥ ૭૨-૨૫॥
દ્વયં બ્રહ્મજ્ઞાનં પરમમમલે ચાગમમયં
વિવેકોદ્ભૂતં સ્યાદમલપરમં શબ્દમપરમ્ ।
દ્વયોર્મૂલીભૂતા હૃદિ સપદિ શાન્તિઃ પ્રિયતમા
પ્રભા કાલીપાદામ્બુજયુગલભક્તિપ્રલયદા॥ ૭૨-૨૬॥
કુલશ્રીકુણ્ડલ્યાઃ પરમરસભાવં નવમયં
પદં માતુઃ કાલ્યાઃ પ્રથમરવિકાન્ત્યાઃ સુખમયમ્ ।
વદામિ પ્રોત્સાહે વશષસશુભે હાટકનિભે
વિધિઃ શ્રીડાકિન્યાઽમરપતિધરિત્રીતિ ચ ભજેત્॥ ૭૨-૨૭॥
ત્રયં સ્થાનં નિત્યં રવિશશિકલાવહ્નિઘટિતં
મહાતીર્થં સમ્યક્ પવનગગનસ્થં ભવકરમ્ ।
વિભિન્નં સઙ્કૃત્ય દ્વયમપિ કુલગ્રન્થિસહિતં
સુષુમ્નાશ્રીતીર્થે મહતિ ગગને પૂર્ણલયવાન્॥ ૭૨-૨૮॥
ત્રયં સંશોધ્યાદૌ પરમપદવીં  ગચ્છતિ મહાન્
સુદૃષ્ટાઙ્ગૈર્યોગૈઃ  પરિભવતિ શુદ્ધં મમ તનુમ્ ।
અતો યોગાષ્ટાઙ્ગં  કલુષસુખમુક્તં વિતનુતે
ક્રિયાદૌ સઙ્કુર્યાદ્યમનિયમકાર્યં  યતિવરઃ॥ ૭૨-૨૯॥
અહિંસાસત્યાર્થી   પ્રચયતિ સુયોગં તવ પદં
ધનસ્તે યદ્યોગી શુચિધૃતિદયાદાનનિપુણઃ ।
ક્ષમાલધ્વાહારી સમગુણપરાનન્દનિપુણઃ
સ્વયં સિદ્ધઃ સદ્બ્રાહ્મણકુલપતાકી સુખમયી॥ ૭૨-૩૦॥
તપઃ સન્તોષાઢ્યો હરયજનઆસ્તિક્યમતિમાન્
યતીનાં સિદ્ધાન્તશ્રવણહૃદયપ્રાણવિલયઃ ।
જયાનન્દામગ્નો હવનમનલેપઃ પ્રકુરુતે
મહાભક્તઃ શ્રીહ્રીર્મતિરતિકુલીનસ્તવ  પદઃ॥ ૭૨-૩૧॥
સુષુમ્નામુખામ્ભોરુહાગ્રે ચ પદ્મં

દલં ચેદહેમાક્ષરં મૂલદેશે ।
સ્થિરાપૃષ્ઠવંશસ્ય મધ્યે સુષુમ્ના–

ન્તરે વજ્રિણી ચિત્રિણીભાસિપદ્મૈઃ॥ ૭૨-૩૨॥
સુષુમ્નાદિનાડ્યા યુગાત્ કર્ણમૂલા-

ત્પ્રકાશપ્રકાશા બહિર્યુગ્મનાડી ।
ઇડા પિઙ્ગલા  વામભાગે ચ દક્ષે
સુધાંશૂરવી રાજસે તત્ર નિત્યમ્॥ ૭૨-૩૩॥

વિસર્ગં બિન્દ્વન્તં સ્વગુણનિલયં ત્વં જનયસિ
ત્વમેકા કલ્યાણી ગિરિશજનની કાલિકલયા ।
પરાનન્દં કૃત્વા  યદિ પરિજપન્તિ પ્રિયતમાઃ
પરિક્ષાલ્ય જ્ઞાનૈરિહ પરિજયન્તિ પ્રિયપદમ્॥ ૭૨-૩૪॥
અષ્ટાદશાઙ્ગુલગતં  ઋજુદન્તકાષ્ઠં
સ્વીયાઙ્ગુલાર્ધઘટિતં  પ્રશરં શનૈર્યઃ ।

સંયોજ્ય તાલુરસનાગલરન્ધ્રમધ્યે
દન્તીક્રિયામુપચરેત્ તવ ભાવનાય॥ ૭૨-૩૫॥

નાડીક્ષાલનમાકરોતિ યતિરાડ્ દણ્ડે ત્રયં ધારયન્
યુષ્મચ્છ્રીચરણાર્પણો  નવમદણ્ડસ્યાનિલસ્તમ્ભનાત્ ।
પ્રાણાયામફલં યતિઃ પ્રતિદિનં સંવર્ધતે સુશ્રમા-
દાનન્દામ્બુધિમજ્જનં કુલરસૈર્મુક્તો ભવેત્ તત્ક્ષણાત્॥ ૭૨-૩૬॥
વદામિ પરમશ્રિયે પદપદ્મયોગં શુભં
હિતાય જગતાં મમ પ્રિયગણસ્ય ભાગશ્રિયે ।
સદા હિ કુરુતે નરઃ સકલયોગસિદ્ધિં  મુદા
તદૈવ તવ સેવકો જનનિ માતરેકાક્ષરમ્॥ ૭૨-૩૭॥
કરુણાસાગરે મગ્નઃ સદા નિર્મલતેજસા ।
તવાઙ્ઘ્રિકોમલામ્ભોજં  ધ્યાત્વા યોગીશ્વરો ભવેત્॥ ૭૨-૩૮॥
કરુણાસાગરે મગ્નો યેન યોગેન નિર્મલઃ
તદ્યોગં તવ પાદાબ્જં કો મૂર્ખઃ કઃ સુપણ્ડિતઃ॥ ૭૨-૩૯॥
યમનિયમસુકાલે નેઉલીયોગશિક્ષા
પ્રભવતિ કફનાશા નાશરન્ધ્રે ત્રિસૂત્રી ।

હૃદયકફવિનાશા ધોતિકા યોગશિક્ષા
ગલવિલગલવસ્ત્રં ષષ્ટિહસ્તં વહન્તી॥ ૭૨-૪૦॥

સુસૂક્ષ્મરસનસ્ય ચ સ્વભુજષષ્ટિહસ્તં ગલ
પ્રમાણમિતિ સન્તતપ્રસરપઞ્ચયુગ્માઙ્ગુલમ્  ।

પવિત્રશુચિધોતિકારં ભવસિ સર્વપીડાપહા
સ્વકણ્ઠકમલોદયામમલભીતદામા ભજે॥ ૭૨-૪૧॥

ભજતિ યદિ કુમારીં  નેઉલી યોગદૃષ્ટ્યા
સ ભવતિ પરવેત્તા મોહજાલં છિનત્તિ ।

સ્મિતમુખિ ભવતિ ત્વાં મૂઢ એવાતિજીવો
ભ્રમિતમુદવધૂર્ના કારસિદ્ધિં  દદાસિ॥ ૭૨-૪૨॥

શનૈર્દન્તી યોગં સ્વપદયુગપદ્મે વિતનુતે
શિવે યોગી માસાદપિ ભવતિ વાયું સ્થગયતિ ।
અસૌ મન્ત્રી ચામ્રાતકદલં સુદણ્ડં ગલવિલે
નિયોજ્યાદૌ ધ્યાત્વા તવ ચરણપઙ્કેરુહતલમ્॥ ૭૨-૪૩॥
કુલાકુલચેતતા પરિકરોષિ વિલ્વચ્છદી
સુશાન્તિગુણદા જયા પરમભક્તિનિર્ગુણ્ડિકા ।
મુકુન્દતુલસી  પ્રિયા ગુણિનિ મુક્તિદા યોગિની
દદાસ્યમરસમ્પદં દલવિયોગમૂર્ધ્વોદરીમ્॥ ૭૨-૪૪॥
પઞ્ચામરાસાધનયોગકર્ત્રી પઞ્ચામરાનામ મહૌષધિઃ સ્થિતા ।
ત્વમેવ સર્વેશ્વરરૂપધારિણી યૈઃ પૂજ્યતે સોઽહિકપારમેષ્ઠી॥ ૭૨-૪૫॥
પઠતિ યદિ ભવાન્યાઃ શાકિનીદેહદેવ્યાઃ
સ્તવનમરુણવર્ણામાર્કલક્ષ્મ્યાઃ પ્રકાશમ્ ।
વ્રજતિ પરમરાજ્યં દેવપૂજ્યઃ પ્રતિષ્ઠો
મનુજપનસુશીલો લીલયા શમ્ભુરૂપમ્॥ ૭૨-૪૬॥
પ્રાતર્મધ્યાહ્નકાલે ચ સાયાહ્ને ચ ત્રિસપ્તકે ।
શતં પઠિત્વા મોક્ષઃ સ્યાત્ પુરશ્ચર્યાફલં લભેત્॥ ૭૨-૪૭॥
ઇતિ શ્રીરુદ્રયામલે ઉત્તરતન્ત્રે મહાતન્ત્રોદ્દીપને સિદ્ધમન્ત્રપ્રકરણે
ષટ્ચક્રપ્રકાશે ભૈરવીભૈરવસંવાદે શાકિનીકૃત કાલીસ્તવનં
નામ દ્વિસપ્તતિતમઃ પટલઃ॥ ૭૨॥

